
Каштоўнасны свет лірычнага героя Максіма Танка ў творчасці 

ваеннага перыяду 
На жыццёвы і творчы шлях класіка беларускай літаратуры Максіма 

Танка прыпалі дзве сусветныя вайны, рэвалюцыя, рэпрэсіі, высылкі, 
калектывізацыя, падзел на Заходнюю і Усходнюю Беларусь, аднаўленне 
краіны “з попелу” пасля Вялікай Айчыннай вайны, Чарнобыльская аварыя, 
гады перабудовы. Безумоўна, усе гэтыя падзеі не маглі не пакласці адбітак на 
творчасць паэта. Думаецца, менавіта ў такія скрушныя моманты найбольш 
яскрава праяўляюцца чалавечыя каштоўнасці і прыярытэты. 

Лірычны герой Максіма Танка давераснёўскай лірыкі і гадоў Вялікай 
Айчыннай вайны мае свае адметнасці. Нягледзячы на ўсю складанасць 
жыццёвых варункаў, паэзія Максіма Танка перадваеннага дзесяцігоддзя 
паказвае нам героя сумленнага, адданага сваёй радзіме, гатовага паслужыць 
свайму народу, “да штурму” гартаваць “жалеза і сэрца”. Сістэму 
каштоўнасцей гэтага часу складаюць найперш такія паняцці, як 
бацькаўшчына, нацыянальнае вызваленне, уз’яднанне народа ў адзінай 
дзяржаве. Не аднойчы ў вершах 1930-х гадоў паўтараецца заклік: “І я 
малюся, сын нядолі, / Загледзеўшыся на Усход: / Нас асвяці ты сонцам волі, / 
Каб знішчыў путы мой народ!” [1, с. 21] (верш “Усход у зарыве 
чырвоным…”). 

За імкненне дапамагчы сваёй старонцы, абудзіць народ ад сну, 
падняцца з прыгнёту паэт, як і яго лірычны герой, не раз трапляе за краты. 
Але і гэта не можа спыніць яго думкі, імпэт, знішчыць надзею. Нават у 
зняволенні ён спрабуе ўбачыць прыгожае, знайсці сяброў, радавацца 
кожнаму пражытаму дню і не забывацца на бацькаўшчыну. Па-сапраўднаму 
шчаслівым можна быць тады, калі радзіма ў радасці жыве, калі дарагі знаёмы 
“жаўранак у сіняве палёў” прынёс і ў шапку “сыпнуў шчодра… столькі 
песень, сонца, светлых рос”, што лірычны герой верша “Гэта было, помню, 
рана-рана…” “ледзь сабраў іх у ахапак / І да хаты бацькаўскай данёс” [1, с. 
43]. Патрыёт, на думку паэта, – той, хто ганарыцца і ведае мінулае, хто 
верыць у добрую будучыню, разумее каштоўнасць кожнага дня. Нават 
краявіды роднай прыроды дапамогуць чалавеку ў цяжкіх абставінах, а 
прыгажосць паспрыяе захаванню яго духоўнай моцы, бо “там, на радзіме, 
марозам убраны / У сцюдзёныя зоры стары медны бор, / Застылі сасна ля 
сасны, веліканы, / Глядзяць у крыштальнае люстра азёр” [1, с. 37] (верш 
“Першы снег”). 

Вялікая Айчынная вайна прымусіла паэта па-іншаму паглядзець на 
свет. Зборнік “Праз вогненны небасхіл” пачынаецца з верша “Здарова, 

таварышы”, які напоўнены радасцю ўз’яднання краіны. Лірычны герой 
Максіма Танка поўніцца шчасцем, і гэта радасць міжвольна адчуваецца 
чытачом: здаецца, прачнешся раніцай – і ўсё будзе па-новаму, добра і 
спакойна. Прыгадваюцца сямнаццацігадовыя героі І. Навуменкі, для якіх 
сёння прагучаў апошні школьны вальс, а заўтра яны збіраліся паступаць, 
працаваць, вучыцца і вучыць… Але заўтра пачалася вайна. 

Вайна падзяліла жыццё людзей на “Да” і “Пасля”, прымусіла 
перагледзець адносіны да іншых, вызначыцца з прыярытэтамі і 
каштоўнасцямі. Бо калі само жыццё перастала быць каштоўным, калі 
забойства чалавека становіцца ўжо геройствам, то трэба неяк паспрабаваць 
прызвычаіцца да тых умоў, прыняць іх альбо не, зразумець, хто ёсць 
здраднік, а хто свой. У час вайны чалавек пастаянна апынаўся ў становішчы 
выбару: затрымаць – прапусціць, дапамагчы – кінуць, забіць – не забіраць 
жыццё, распазнаць свайго – ворага. Ад той сістэмы каштоўнасцей, 
выпрацаванай яшчэ да вайны, ад тых перакананняў, з якімі ішоў салдат 
выконваць свой абавязак, ад сітуацый, у якіх апыналіся людзі, залежаў выбар 
і далейшы лёс кожнага.  

На вайне ўсё добрае і светлае ўспрымаецца вельмі востра 
эмацыянальна. Пасталелы лірычны герой не перастаў клапаціцца аб Радзіме, 
але цяпер яна, Радзіма, мае канкрэтную напоўненасць для яго – гэта маці, 
каханая дзяўчына, сябры, непаўторная нарачанская зямля з яе адметнай 
прыродай, на якую паквапіўся чужынец. 

Танкаўскага героя з верша “Мы зноў на месцы тым” радуе той факт, 
што ўжо ў 1942 годзе баі савецкай арміі сталі наступальнымі. Калі раней на 
абгарэлых перонах іх сустракалі сіраты і ўдовы, якія ўспаміналі загінуўшых 
бацькоў, братоў, сыноў, цяпер жа, вяртаючыся ў тыя ж мясціны, байцы 
адчувалі радасць вызвалення, еднасць з народам. М. Танк піша, як бы 
падсумоўваючы: “І недарма дзіцячая рука / Цягнулася да нас і да гарматаў” 
[1, с. 379]. 

Скразным сімвалам танкаўскай паэзіі ваеннага перыяду стаў вобраз 
маці. Сам успамін пра яе натхняе, абараняе, прымушае ісці наперад, не 
зважаючы на боль і страх. Маці, на думку паэта, нават можа “вярнуць з таго 
свету”, даць упэўненасці тады, калі, здавалася б, і спадзявацца няма на каго. 
Кашуля, вышытая маці, становіцца нібы “пасрэднікам” паміж сынам, які 
партызаніць, і маці, у якой “слёзы на кашулю сына / З вачэй гарачыя 
плывуць” [1, с. 380] (верш “Маці”). Усю сваю любоў да дзіцяці і нянавісць да 
ворага-“сцярвятніка” закладае маці ва ўзоры, што, як закляцце, “чырвонай 
ніткай / Тчэ на кужэльным палатне”. Пры гэтым верыць сама і веру сваю 
перадае сыну-воіну ў тое, што нітка чырвонае аберажэ, дапаможа выжыць, бо 

яна ў руках маці становіцца закляццем “ад варожай кулі, / Ад лютай смерці, 
ад пятлі, / Ад груганоў, каб праз кашулю / Дастаць да сэрца не маглі” [1, с. 
380].  

Вайна ўкрала маладосць, прымусіла за ноч пасталець юнакоў і дзяўчат, 
але не змагла забраць памяць пра яшчэ адзін “неад’емны” складнік жыцця – 
каханне, якое ў ваенны час таксама мае іншую змястоўную напоўненасць. 
Народжанае ў час вайны, яно можа быць толькі імгненнем, але імгненнем 
непаўторным, запамінальным, стаць той каштоўнасцю, што будзе саграваць 
чалавечую душу, як для байца з верша “Ластаўкі”, што стаіць на вуліцы, 
загледзеўшыся ў акно, “нібы спадзеючыся зноў / Сустрэць ля гэтых камяніц / 
І дзеўчыну, і маладосць…” [1, с. 386]. Часам каханне давала надзею выжыць, 
вярнуцца да любай, падсвядома прымушала забыцца на страх, боль, ваенныя 
жудасці. Напрыклад, як у вершы “Здаецца, ўсё са мной, як некалі…” вобраз 
дзяўчыны, які застаўся ў памяці байца і якому так не хапае “ацененых 
густымі вейкамі / тваіх вачэй, што сонцам ззяюць, / Тваіх валос, якіх не 
краталі / Ні навальніцы, ні туманы, / І рук, абмытых свежай мятаю, / І вуснаў, 
маладосцю п’яных…” [1, с. 387]. Вобраз каханай асацыіруецца ў паэзіі 
М. Танка з вобразам жанчыны, радзімы, акупіраванай бацькаўшчыны. 

Пабрацімства ў абставінах вайны, на думку класіка беларускай 
літаратуры, мае знак роўнасці з сяброўствам, якое з’яўляецца складнікам 
каштоўнаснага свету лірычнага героя. М. Танк зазначае ў вершы “Байцу 
беларускага фронту”: “Таварыш, адкуль ты – ўсё роўна / З Масквы ці з 
усходніх шляхоў. / Агнём за Дняпром і за Нёмнам / Абняты прасторы палёў” 
[1, с. 405]. Галоўным тут становіцца адно – “Беларусь вызваляць!”, хутчэй 
несці “катам расплату / За смерць сваіх родных братоў. / Хай кожная куля, 
граната / Б’е чорных фашысцкіх звяроў” [1, с. 405]. Мала таго, сяброўства 
набывае яшчэ большую вартасць, бо людзі, якія б’юць фашысцкіх катаў, 
становяцца братамі. Важна разумець, што сяброўства не становіцца 
каштоўнасцю за некалькі хвілін, яно складваецца пэўны час і праходзіць праз 
розныя выпрабаванні. Вось як паэт у вершы “Ты будзеш жыць, Радзіма!” 
гаворыць: “Мы гадавалі дружбу ў сэрцах смелых, / Каб за станком, за плугам, 
за сталом / Яна звінела песняй і кіпела / У маладосці нашай, у вяселлі, / А ў 
грозны час была стальным клінком” (вылучана намі. – К.Е.) [1, с. 391]. 
Такім, на думку лірычнага героя, павінна быць сяброўства. 

Даследчыкі творчасці М. Танка неаднаразова звярталі ўвагу на 
сялянскія асновы яго паэтычнага светабачання. У гады Вялікай Айчыннай 
вайны творы слыннага паэты па-ранейшаму перапоўнены вобразамі 
“васільковых стужак лета”, “садоў з залатымі ранетамі”, шкадаваннем, што 
“суровыя дні апалілі” знаёмы небасхіл, што родную зямлю “ўзрылі снарады 

на тысячы міль” (верш “Што за пагоркам сінее”). Далёка ад радзімы герой 
М. Танка адчувае, як “уздымаецца Нарач”, дыхае “бурай, агнём Белавеж”. 
Ужо ў 1943 годзе ён выказвае глыбокую ўпэўненасць, што ўваскрэснуць з-
пад папялішчаў “доля, і песня народа, і сосны, / Што ў навальніцу, як мачты, 
ляглі” [1, с. 404]. Пераканаўча сцвярджае, што пераможцаў прывітаюць 
беларускія бары, Дняпро і Нёман, і “як некалі, ізноў узойдзе / Рунь маладая 
на палях” [1, с. 411] (верш “Беларусі”). Прадвеснікамі перамогі на 
шматпакутнай зямлі Беларусі паэту бачыцца букет сціплых пралесак (верш 
“Пралескі”), з якіх, на яго думку, “на безыменным кургане / Ім суджана 
вянком апасці” [1, с. 415]. 

У 1945 годзе праз верш “У зямлянцы” мастак слова адкрыта агучвае 
набор са скарбніцы каштоўнасцей: “Кожны думае пра сям’ю і край свой, / 
Пра сады, расцвітаючыя вясной. / Кожны марыць вярнуцца да родных 
крыніц, / Дзе вада маладосцю тваёю звініць, / Дзе вачамі тваімі глядзіць зара, 
/ Дзе зямля захавала твой першы след…” [1, с. 434]. 

Прыгажосць прыроды ў паэтычнай спадчыне Максіма Танка не 
азмрочана трагедыяй вайны, яна ўсё ж застаецца абсалютнай каштоўнасцю 
для беларуса, незалежнай, свабоднай ад ваенных перыпетый. 

Каштоўнасны свет М. Танка ў творах ваеннага часу з’яўляецца 
нязменным і мае цеснае судакрананне-спалучанасць з традыцыйнымі 
каштоўнасцямі. Разуменне іх паглыбляецца, усвядомленасць мае 
нацыянальную афарбоўку. У іерархіі каштоўнасці часам набываюць іншы 
парадкавы нумар, калі на першы план (менавіта гэта сагравае душу, мае 
патрэбу ў абароне, падымае ў атаку) выходзіць не любоў да роднага краю, а 
старэнькая маці, якая чакае не дачакаецца сына, або мірная будучыня дзяцей, 
каб тыя не зведалі холаду і голаду вайны, не зазналі драмы сіроцтва. 

